К ОПУБЛИКОВАНИЮ
КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
 Гӧля олысь семьяяслы да ӧткӧн гӧля олысь гражданалы сад вӧдитӧм да град йӧр вӧдитӧм вылӧ 2020 воын ӧтчыдысь сьӧм мынтӧм йылысь
«Коми Республикаын канмусянь социальнӧй отсӧг сетӧм йылысь» 2004 во вӧльгым тӧлысь 12 лунся 56-РЗ №-а Коми Республикаса Оланпаслӧн 2 статья серти Коми Республикаса Веськӧдлан котыр шуис:
1. Индыны 2020 воын гӧля олысь семьяяслы да ӧткӧн гӧля олысь гражданалы сад вӧдитӧм да град йӧр вӧдитӧм вылӧ ӧтчыдысь сьӧм мынтӧмсӧ морт вылӧ 500 шайт мындаын. 
2. Вынсьӧдны 2020 воын гӧля олысь семьяяслы да ӧткӧн гӧля олысь гражданалы сад вӧдитӧм да град йӧр вӧдитӧм вылӧ ӧтчыдысь сьӧм мынтӧмсӧ индан да мынтан пӧрадок да условиеяс содтӧд серти.
3. Тайӧ шуӧмсӧ олӧмӧ пӧртӧм бӧрся видзӧдны Коми Республикаса Веськӧдлан котырӧн Юрнуӧдысьӧс вежысьлы, коді кывкутана могъяс юклӧм серти координируйтӧ социальнӧя доръян юкӧнын канму политика збыльмӧдан юалӧмъяс серти Коми Республикаса олӧмӧ пӧртысь власьт органъяслысь уджсӧ.
4. Тайӧ шуӧмыс вынсялӧ сійӧс официальнӧя йӧзӧдан лунсянь.
Коми Республикаса Веськӧдлан котырӧн
Юрнуӧдысьӧс вежысь – 
Коми Республикаса сьӧм овмӧс министр




 Г. Рубцова
Сыктывкар
2020 вося лӧддза-номъя тӧлысь 1 лун
273 № 
ВЫНСЬӦДӦМА
Коми Республикаса Веськӧдлан котырлӧн
2020 во лӧддза-номъя тӧлысь 1 лунся 273 №-а шуӧмӧн
(содтӧд)
2020 воын гӧля олысь семьяяслы да ӧткӧн гӧля олысь гражданалы 
сад вӧдитӧм да град йӧр вӧдитӧм вылӧ
ӧтчыдысь сьӧм мынтӧмсӧ индан да мынтан
ПӦРАДОК ДА УСЛОВИЕЯС
1. Тайӧ Пӧрадок да условиеясыс ладмӧдӧны 2020 воын гӧля олысь семьяяслы да ӧткӧн гӧля олысь гражданалы сад вӧдитӧм да град йӧр вӧдитӧм вылӧ ӧтчыдысь сьӧм мынтӧмсӧ индан да мынтан юалӧмъяссӧ (водзӧ лӧсялӧмӧн – ӧтчыдысь сьӧм мынтӧм, гӧля олысь семья, гӧля олысь гражданин).
2. Ӧтчыдысь сьӧм мынтӧмсӧ индӧны да мынтӧны ӧтчыдысь гӧля олысь семьялы, гӧля олысь гражданинлы, кодъяс 2020 вося лӧддза-номъя тӧлысь 30 лунысь эз сёрджык тайӧ Пӧрадокӧн да условиеясӧн урчитӧм пӧрадокын шыӧдчисны ӧтчыдысь сьӧм мынтӧмла. 
3. Ӧтчыдысь сьӧм мынтӧмсӧ индӧ да мынтӧ гӧля олысь семьялӧн, гӧля олысь гражданинлӧн, кодъяслӧн эм сійӧс босьтӧм вылӧ инӧд, оланін серти меститчӧм Коми Республикаса канму учреждение – олысьясӧс социальнӧя доръян юкӧнын канму услугаяс сетан шӧрин (водзӧ – шӧрин).
4. Ӧтчыдысь сьӧм мынтӧмсӧ индӧм да мынтӧм могысь гӧля олысь семьяӧ пырысьяс пиысь ӧти, гӧля олысь гражданин (морт, коді Россия Федерацияса оланпастэчас серти лоӧ петкӧдлысьӧн) сетӧ шӧринӧ ӧтчыдысь  сьӧм мынтӧмсӧ индӧм да мынтӧм йылысь шыӧдчӧм форма серти, кутшӧмӧс вынсьӧдӧма Коми Республикаса удж, уджӧн могмӧдан да социальнӧя доръян министерстволӧн инӧда актӧн (водзӧ – шыӧдчӧм), му участок йылысь тӧдмӧгъяссӧ индӧмӧн, мый эм гӧля олысь семьялӧн (мортлӧн, коді лоӧ гӧля олысь семьяӧ пырысьӧн), гӧля олысь гражданинлӧн асэмбур инӧд вылын либӧ кутшӧмӧс сетӧма пыр кежлӧ (кад урчиттӧг) вӧдитчан, мынтысьтӧг вӧдитчан, олӧм чӧж наследуйтан либӧ кӧртымалан (субаренда) инӧд вылын (му участоклӧн меститчанін, площадь).
Ӧтчыдысь сьӧм мынтӧмсӧ индӧм да мынтӧм вылӧ сетӧны шыӧдчӧмлысь подлинниксӧ.
Семьяӧс либӧ ӧткӧн олысь гражданинӧс гӧля олысьӧн урчитӧм пӧрадокын лыддьӧм йылысь справкасӧ оз сетны. Индӧм статуссӧ прӧверитӧ шӧрин тӧдмӧгъяс подув вылын, кутшӧмъяс эмӧсь «Коми Республикаса социальнӧя дорйӧм да социальнӧя могмӧдӧм» уджтас комплексын.
5. Сэк, кор шыӧдчӧмсӧ сетӧ шыӧдчысьыс ачыс, шӧрин индӧм шыӧдчӧмсӧ пасйӧ шыӧдчысьӧн сійӧс сетан лунӧ. 
Сэк, кор шыӧдчӧмсӧ ыстӧны пошта пыр мӧдӧдӧмӧн, шыӧдчӧмсӧ шӧринӧ сетан лунӧн лыддьыссьӧ шӧринын сійӧс пасъян лун. Шӧрин индӧм шыӧдчӧмсӧ пасйӧ шӧринӧ сійӧ воан лунӧ.
Шыӧдчӧмсӧ позьӧ сетны электроннӧй документӧн, кутшӧмӧс эскӧдӧма электроннӧй кырымпасӧн, ӧтув вӧдитчан юӧртан да коммуникация везъясӧн вӧдитчӧмӧн, сы лыдын «Ӧтуввез» юӧртан да телекоммуникация везйӧн. Шыӧдчӧмсӧ шӧринӧ сетан лунӧн лыддьыссьӧ шӧринын сійӧс пасъян лун. Шӧрин индӧм шыӧдчӧмсӧ пасйӧ шӧринӧ сійӧ воан лунӧ.
Шыӧдчӧмсӧ сетан лунӧ приём дырйи шыӧдчысьлы веськыда сетӧны гижсьӧг шыӧдчӧм примитан кадпассӧ индӧмӧн (водзӧ – гижсьӧг). Сэк, кор шыӧдчӧмсӧ ыстӧны пошта пыр мӧдӧдӧмӧн либӧ сетӧны электроннӧй документӧн, гӧля олысь семьялы, гӧля олысь гражданинлы гижсьӧгсӧ ыстӧны пошта пыр мӧдӧдӧмӧн шӧринын шыӧдчӧм пасъян лунсянь 3 уджалан лун чӧжӧн.
6. Ӧтчыдысь сьӧм мынтӧмсӧ индӧм да мынтӧм йылысь (индӧмын да мынтӧмын ӧткажитӧм йылысь) помшуӧмсӧ примитӧ шӧрин шыӧдчӧм пасъян лунсянь 5 уджалан лун чӧжӧн.
7. Ӧтчыдысь сьӧм мынтӧмсӧ индӧмын да мынтӧмын ӧткажитӧм йылысь помшуӧм примитан подувъясыс сыын, мый:
1) шыӧдчӧмын му участок йылысь тӧдмӧгъясыс абуӧсь;
2) шыӧдчӧмсӧ сетӧма тайӧ Пӧрадоклӧн да условиеяслӧн 2 пунктын индӧм кадколаст кольӧм бӧрын;
3) шӧринын шыӧдчӧм пасъян лун вылӧ гӧля олысь семьялӧн либӧ гӧля олысь гражданинлӧн статусыс абу.
8. Ӧтчыдысь сьӧм мынтӧмсӧ индӧм да мынтӧм йылысь (индӧмын да мынтӧмын ӧткажитӧм йылысь) помшуӧм примитан лунсянь 3 уджалан лун чӧжӧн шӧрин юӧртӧ гӧля олысь семьялы, гӧля олысь гражданинлы примитӧм помшуӧм йылысь шыӧдчӧмын индӧм ногӧн. Сэк, кор примитӧны ӧтчыдысь сьӧм мынтӧмсӧ индӧмын да мынтӧмын ӧткажитӧм йылысь помшуӧм, гижӧны подувъяссӧ, мыйяс серти татшӧм помшуӧмсӧ вӧлі примитӧма.
Сэк, кор гӧля олысь семья, гӧля олысь гражданин бӧрйисны примитӧм помшуӧмсӧ тӧдмавны шӧринӧ веськыда шыӧдчигӧн, шӧрин тайӧ Пӧрадоклӧн да условиеяслӧн 6 пунктын индӧм кадколаст кольӧм бӧрын юӧртӧ гӧля олысь семьялы, гӧля олысь гражданинлы примитӧм помшуӧм йылысь сійӧ лунӧ, кор найӧ шыӧдчӧны шӧринӧ.
9. Ӧтчыдысь сьӧм мынтӧмсӧ индӧмын да мынтӧмын ӧткажитан подувсӧ бырӧдӧм бӧрын, кутшӧмӧс урчитӧма тайӧ Пӧрадоклӧн да условиеяслӧн 7 пунктса 1 пунктулын, гӧля олысь семья, гӧля олысь гражданин вермӧ шӧринӧ шыӧдчыны выль пӧв.
10. Шӧрин вуджӧдӧ гӧля олысь семьялы, гӧля олысь гражданинлы ӧтчыдысь сьӧм мынтӧмсӧ шыӧдчӧмын индӧм ногӧн 10 календарнӧй лун чӧжӧн сійӧ лунсяньыс, кор шӧрин примитӧ ӧтчыдысь сьӧм мынтӧмсӧ индӧм да мынтӧм йылысь помшуӧм.
11. Гӧля олысь семья вылӧ ӧтчыдысь сьӧм мынтӧмлысь ыдждасӧ арталӧны татшӧм формула серти:
РП = П x n,
кӧні:
РП – гӧля олысь семья вылӧ ӧтчыдысь сьӧм мынтан ыджда;
П – морт вылӧ ӧтчыдысь сьӧм мынтан ыджда  («Гӧля олысь семьяяслы да ӧткӧн гӧля олысь гражданалы сад вӧдитӧм да град йӧр вӧдитӧм вылӧ 2020 воын ӧтчыдысь сьӧм мынтӧм йылысь» Коми Республикаса Веськӧдлан котырлӧн 2020 во лӧддза-номъя тӧлысь 1 лунся 273 №-а шуӧмлӧн 1 пункт серти);
n – кымын морт гӧля олысь семьяын.
12. Рӧскодсӧ, мый йитчӧма ӧтчыдысь сьӧм мынтӧмкӧд, финансируйтӧны лӧсялана финансӧвӧй во вылӧ Коми Республикаса республиканскӧй сьӧмкуд сьӧм тшӧт весьтӧ.
Лыткин 
Пас лыд 6356 
